EH Bildu Nafarroa talde parlamentarioari atxikitako foru parlamentari Mikel Zabaleta Aramendia jaunak 11-25/PES-00232 galdera egin du, idatziz erantzun dakion, toki-entitate batek muturreko fenomeno meteorologikoen kasuan Lurralde Kohesiorako Departamentuaren aparteko laguntzak edo dirulaguntzak eskuratzeko legez ezarritako baldintzei buruz. Bada, Nafarroako Gobernuko Lurralde Kohesiorako kontseilaria naizen aldetik, honako hau jakinarazten dut:
1. Legeak zer baldintza ezartzen ditu, toki-entitate batek muturreko fenomeno meteorologikoen kasuan Lurralde Kohesiorako Departamentuaren aparteko laguntzak edo dirulaguntzak jaso ahal izan ditzan?
Toki Administrazioaren eta Despopulazioaren Zuzendaritza Nagusiaren barruan honako tresna hauek daude:
· 8/2022 Foru Legearen 24. artikuluan arautzen den Tokiko Inbertsioen Planaren larrialdiko prozedura. Prozeduraren bidez hondamendien, arrisku larria dakarten egoeren eta segurtasun eta osasun publikoan eragina duten premien ondorioz beharrezko diren larrialdiko jarduketak finantzatzen dira honako hauen gaineko azpiegiturak eta zuzkidurak birjartzeko: uraren goi-hornidura, hondakinen tratamendua, zolatzeak, hornidura- eta saneamendu-sareak eta zuzkidurak.
·  11/2009 Foru Legea, urriaren 30ekoa, Nafarroako Foru Komunitatean gertaturiko uholdeen, haizete indartsuen eta beste fenomeno natural batzuen ondoriozko hondamendiek kalteturiko pertsonei laguntza eta babesa ematea.
4. artikuluan arautzen denez, hondamendiak ukituriko ondasun-higiezinen titularrak salbuetsirik egonen dira hiri-lurreko ondasunen gaineko kontribuziotik eta landa-lurreko ondasunen gaineko kontribuziotik, hondamendia gertatu den urtean, baldin eta departamentu eskudunak ematen duen foru aginduan zerrendaturiko ukituriko udalerrietakoak badira.
7. artikuluan, ekipamendu eta azpiegitura publikoetan eginiko kalteen konpentsazioari buruzkoan, adierazten denez, ekipamendu eta azpiegitura publikoetan kalteak izanez gero, kaltetutako toki-entitateek lehentasuna izanen dute dagozkien laguntzak jasotzerakoan, kaltetutako elementuak berreraiki edo konpontzeko, lehen zituzten ezaugarrien arabera, eta beharrezkoak diren hobekuntzak egiteko arrazoi berak direla-eta berriz kaltetuak ez izateko. Lehentasun hori departamentu eskudunak emandako foru agindu bidez ezarriko da.
2. Ba al dago denbora-tarte jakin batean gertatu beharreko gutxieneko prezipitazio kopururik aparteko laguntza horiek jaso ahal izateko?
Araudian ez dago gutxieneko baldintzarik. Nolanahi ere, laguntzak kalteekin lotuko dira, ez prezipitazio mailarekin.
Hori guztia jakinarazten dizut, Nafarroako Parlamentuko Erregelamenduaren 215. artikuluan xedatutakoa betez. Horrez gain, datuak babesteko legedian ezarritakoarekin bat, Nafarroako Parlamentuko Erregelamenduaren 14. artikuluan jasotako xedeetarako soilik erabiltzen ahalko da emandako edukia, eta betebeharra egonen da Datu pertsonalak babesteko eta eskubide digitalak bermatzeko abenduaren 5eko 3/2018 Lege Organikoan ezarritakoari men egiteko.

